Salm 43
(Yr ail gasgliad o Salmau 42—72) 
Gweddi ffoadur (Parhad o Salm 42) 
1 Achub fy ngham, O Dduw! Dadlau fy achos yn erbyn pobl anffyddlon. Achub fi rhag y twyllwyr drwg! 
2 Ti ydy fy Nuw i — fy nghaer ddiogel i; felly pam wyt ti wedi fy ngwrthod? 

Pam mae'n rhaid i mi gerdded o gwmpas yn drist, am fod fy ngelynion yn fy ngham-drin i? 
3 Rho dy olau i mi, gyda dy wirionedd, i'm harwain. Byddan nhw'n dod â fi yn ôl at y mynydd sanctaidd lle rwyt ti'n byw. 
4 Bydda i'n cael mynd at allor Duw, y Duw sy'n fy ngwneud i mor hapus. Bydda i'n dy foli di gyda'r delyn, O Dduw, fy Nuw. 
5 F'enaid, pam wyt ti'n teimlo mor isel? Pam wyt ti mor anniddig? Rho dy obaith yn Nuw! Bydda i'n moli Duw eto am iddo ymyrryd i'm hachub i! 

......................
(Darllena Salm 42 cyn darllen y Salm hon oherwydd roedd Salmau 42 a 43 yn un Salm yn wreiddiol.  Rydyn ni’n gwybod hyn wrth edrych ar eu ffurf a’r geiriau sy’n cael eu hailadrodd yn 42:5; 42:11 a 43:5.)
Mae’r Salmydd yn drist am ei fod yn bell o’i gartref ac yn bell o deml Dduw yn Jerwsalem. Mae o’n anhapus iawn bod ei elynion yn ei lordio hi drosto fo. Mae o’n gweddïo ar Dduw am help – a dyma ddylai pob Cristion wneud pan maen nhw’n wynebu problemau.

Mae o’n cydnabod ei fod yn un o blant Duw (adn.2), ac yn disgrifio Duw fel ‘caer ddiogel’, yn union fel rhai o’r Salmau blaenorol (Salmau 27, 28, 31). Mae o’n teimlo fod Duw wedi ei wrthod am ei fod yn dioddef yn bell o gartref. Mae yn hawdd teimlo fel hyn pan mae amgylchiadau bywyd yn anodd.

Ond dydy’r Salmydd ddim yn canolbwyntio ar y negyddol. Mae o eisoes wedi disgrifio Duw fel caer ddiogel, ac yn adn. 3 mae’n galw am oleuni Duw i’w arwain.

Mae hyn yn gallu’n hatgoffa ni o eiriau Iesu yn y Testament Newydd. Iesu sy’n arwain pobl Dduw, a fo ydy ‘golau’r byd’. Fe ddwedodd yn Ioan 12, Dw i wedi dod fel golau i'r byd, fel bod dim rhaid i'r bobl sy'n credu ynof fi aros yn y tywyllwch. (adn.46)

Yn Salm 42 fe ddarllenon ni am syched yr enaid, yma rydyn ni’n darllen am dywyllwch yr enaid. Nid tywyllwch go iawn, ond tywyllwch ysbrydol sy’n golygu ein bod ni’n ddall i bethau Duw. Iesu sy’n gallu rhoi’r golau i ni weld teyrnas Dduw yn glir a dod yn rhan ohoni.
Roedd y Salmydd yn gweddïo ar Dduw ac yn gofyn am ei oleuni ar ei fywyd. Byddai goleuni Duw yn ysgafnhau ei ysbryd isel ac yn codi ei galon. Mae o’n dewis rhoi ei obaith yn Nuw. Mae o’n gallu rhagweld dydd pan fyddai unwaith eto yn ôl yn ei gynefin, ac nid yn ffoadur trist.

Er ei fod yn ffoadur mewn gwlad bell roedd yn gallu edrych ymlaen at ddiwrnod pan fyddai’n moli Duw eto am iddo ymyrryd i'm hachub i.
[image: image2.jpg]


GJenkins  Llun: CC SA 3.0, Hedwig in Washington

[image: image2.jpg]